
ИНДÖД

Коми Республикаса гражданалысь оланног пасйöмöн веськöдланiн йылысь

Шуа:

1. Вынсьöдны Коми Республикаса гражданалысь оланног пасйöмöн веськöдланiн йылысь положение содтöдын индöм серти.

2. Лэдзны босьтны Коми Республикаса йöзöс уджöн могмöдöмöн веськöдланiнлы начальникöс öти вежысьöс.

3. Тайö Индöдыс вынсялö сiйöс кырымалан лунсянь.

Коми Республикаса Юралысь                                                                     В.Торлопов
Сыктывкар

2009 вося июль 7 лун

70 № 

ВЫНСЬÖДÖМА

Коми Республикаса Юралысьлöн

2009 во июль 7 лунся 70 №-а Индöдöн

(содтöд)

Коми Республикаса гражданалысь оланног пасйöмöн веськöдланiн йылысь

ПОЛОЖЕНИЕ

I. Панас
1. Коми Республикаса гражданалысь оланног пасйöмöн веськöдланiн (Коми Республикаса загс веськöдланiн) (водзö – Загс веськöдланiн) лоö Коми Республикаса олöмö пöртысь власьт органöн, кодi Коми Республика мутасын государствосянь пасйö гражданалысь оланног, а сiдзжö Коми Республикаса олöмö пöртысь власьт органöн, кодöс уполномочитöма государствосянь видзöдны Коми Республика мутасын меставывса асвеськöдлан органъясöн овмöдчöминса гражданалысь оланног государствосянь пасйöм  кузя государственнöй уджмогъяс збыльмöдöм бöрся.

2.  Загс веськöдланiн аслас уджын кутчысьö Россия Федерацияса Оланподулö да Коми Республикаса Оланподулö, федеральнöй оланпасъясö да Коми Республикаса оланпасъясö, Россия Федерацияса да Коми Республикаса мукöд нормативнöй правовöй актö, войтыркостса сёрнитчöмъясö, а сiдзжö тайö положениеö.

3. Загс веськöдланiн уджалö кыдзи ачыс, сiдз и öтлаын олöмö пöртысь федеральнöй власьт органъяскöд,  Коми Республикаса государственнöй органъяскöд, меставывса асвеськöдлан органъяскöд, общественнöй öтувъяскöд да мукöд организациякöд.

4. Загс веськöдланiнлöн инпас - Сыктывкар.

II. Уджмогъяс, могъяс

5. Загс веськöдланiн вöчö татшöм уджмогъяс, могъяс сылы урчитöм уджын:

1) котыртö загс юкöнъяслысь гражданалысь оланног государствосянь пасйöм, лöсьöдö гражданалысь оланног государствосянь пасъян небöгъяс (актöвöй небöгъяс), лöсьöдö, вежлалö, выльмöдö да бырöдö гражданалысь оланног пасъян актъяс да сетö гражданалы гражданалысь оланног государствосянь пасйöм йылысь эскöдангижöдъяс;

2) могмöдö гражданалысь оланног государствосянь пасйöм кузя законодательствоö кутчысьöм;

3) видзöдö, кыдзи загс юкöнъяс пыдди пуктöны делопроизводство правилöяс, уполномочитöм олöмö пöртысь федеральнöй власьт органлысь, кодi видзöдö да дöзьöритö гражданалысь оланног государствосянь пасъян юкöнын удж, индöмъяс;

4) видзöдö Россия Федерацияса законодательство да Коми Республикаса законодательство серти Коми Республикаын овмöдчöминъяслöн муниципальнöй юкöнъясса меставывса асвеськöдлан органъяс збыльмöдöны гражданалысь оланног государствосянь пасйöм  кузя государственнöй уджмогъяс;

5) видзöдö гражданалысь оланног государствосянь пасйöм  йылысь эскöдангижöд бланокъяс видзöм да вöдитчöм бöрся;
6) оформитö гражданалысь оланног государствосянь пасйöм  йылысь документъяс, мыйясöс нуöны суйöрсайö;

7) сетö гражданалысь оланног государствосянь пасйöм  йылысь справкаяс;

8) быд тöлысь сетö Коми Республикаын гражданалысь оланног государствосянь пасйöм  йылысь статистическöй отчётносьт;
9) дасьтö да сетö Россия Федерацияса законодательствоöн урчитöм ногöн Коми Республикаын гражданалысь оланног государственнöя пасйöм  йылысь отчётносьт;

10) видлалö да вöчö кывкöртöд гражданалысь оланног пасйöм йылысь семейнöй законодательствоöн вöдитчан практика, разöдö бур уджалан опыт;

11) гражданалöн корöм кузя урчитöм пöрадок серти корö Россия Федерацияса иностраннöй делöяс министерство пыр, Россия Федерацияса юстиция министерство пыр гражданалысь оланног государствосянь пасйöм  йылысь эскöдангижöдъяс, кутшöмъясöс оформитöны иностраннöй государстволöн тыр правоа органъяс;

12) юöртö гражданалысь оланног государствосянь пасйöм  йылысь ёрдлöн (ёрдысьлöн), прократураса органъяслöн, дознание либö следствие органъяслöн либö Россия Федерацияын морт инöдъяс торъя дорйысьлöн да федеральнöй законодательствоöн урчитöм дырйи корöм серти;

13) юöртö морт кувсьöм йылысь государствосянь пасйöм йылысь олысьяслы социальнöй отсöг сетан органъясö, вот органö, юридическöй кывкутысьясöс да ас вылö уджалысьясöс государственнöя пасъян органö, Россия Федерацияса пенсионнöй фондлöн органö да Россия Федерацияса социальнöя страхуйтан фондлöн органö Россия Федерацияса нормативнöй правовöй актъясöн урчитöм пöрадок серти;

14) юöртö гражданалы, мый абуöсь гражданалысь оланног пасйöм  йылысь медводдза либö выльмöдöм акт;

15) бырöдö ёрдлöн вына шуöм вылö подуласьöмöн гражданалысь оланног пасйöм  йылысь медводдза либö выльмöдöм актъяс;

16) нуöдö учёт, шыльöдö, систематизируйтö, видзö да вöдитчö архивса документъясöн, сы лыдын метрическöй да акт небöгъясöн;

17) пыртö вежсьöмъяс да вежлалö урчитöм пöрадок серти гражданалысь оланног пасъян актъяс;

18) нуöдö республиканскöй семинаръяс, медбур гöтрасян ног да кага чужöм пасъян ног нуöдысьяслысь смотр-конкурсъяс;

19) видлалö гражданалысь вöзйöмъяс, шыöдчöмъяс да норасьöмъяс законодательствоöн урчитöм кадколастö, примитö колана мераяс, примитö гражданаöс гражданалысь оланног государствосянь пасйöм  йылысь юалöмъяс кузя;

20) дасьтö кадрöвöй резерв, бöрйö, велöдö да кыпöдö тöдöмлунъяс Загс веськöдланiнса уджалысьяслысь;

21) збыльмöдö «Удж видзöмын öткымын юалöм йылысь» Коми Республикаса Правительстволöн 2008 во январ 29 лунся 16 №-а шуöмöн урчитöм компетенцияын Коми Республика мутасын удж видзöмын государственнöй политикалысь шöр туйвизьяс;

22) сетö статистическöй юöръяс государственнöй статистика органъясö;

23) корö загс юкöнъяссянь ас кадö сетны Загс веськöдланiнлы корсьöм йöз йылысь юöръяс;

24) примитö гражданалысь оланног пасъян актъяслысь мöд экземпляръяс медводдзаяскöд öткодялöм вылö, метрическöй небöгъяс да справочнöй да корсьысян материалъяс да загс юкöнъясын дасьтöм материалъяс;

25) мöдöдö Коми Республикаса государственнöй архивö акт небöгъяс да метрическöй небöгъяс, а сiдзжö на дорö справочнöй да корсьысян материалъяс урчитöм видзан кадколаст бöрын;

26) пыртö Загс веськöдланiнлöн уджö юöртан технологияяс;

27) пыртö Коми Республикаса Юралысьлы да Коми Республикаса Правительстволы видлалöм вылö Коми Республикаса загс юкöнъяслöн удж серти нормативнöй правовöй актъяслысь балаяс;

28) урчитöм пöрадок серти  Веськöдланiн ассьыс уджмогъяс олöмö пöртöмкöд йитчöм Коми Республикаса государственнöй корöмъяс кузя государственнöй заказчиклысь могъяс;

29) могмöдö Коми Республикаын муниципальнöй юкöнъяслöн меставывса асвеськöдлан органъясöс, кутшöмъяслы шуöма государствосянь пасйыны гражданалысь оланног,  гражданалысь оланног государствосянь пасйöм  могысь бланокъясöн, небöгъясöн, журналъясöн, штампъясöн да печатьöн;

30) нуöдö öдйö вöчана, бухгалтерскöй, статистическöй да вот учёт;

31) лöсьöдö бухгалтерскöй балансъяс да рöскод сметаяс збыльмöдöм йылысь öтув отчётъяс;

32) видзö да могмöдö Загс веськöдланiнса юкöнъяслысь зданиеяс да жыръяс; 
33) дасьтö гражданалысь оланног государствосянь пасъян условиеяс, сы лыдын гöтрасян ног да чужсьöм государственнöя пасйöмлы кыпыд ру;

34)  Россия Федерацияса законодательство да Коми Республикаса законодательство серти дорйö юöртан ресурсъяс, дорйö государственнöй да мукöд Россия Федерацияса законодательство серти видзан гуся юöр;

35) котыртö да могмöдö урчитöм пöрадок серти Загс веськöдланiнын мобилизационнöй дасьлун;
36) котыртö  да пöртö олöмö пöжарысь видзчысян мераяс;

37) олöмö пöртö гражданскöй оборона кузя мероприятиеяс Коми Республикаын гражданскöй оборона котыртöм да нуöдöм йылысь положение серти, мый вынсьöдöма 2008 во октябр 13 лунся 97 №-а Индöдöн;

38) збыльмöдö Загс веськöдланiнлы законодательство серти сетöм мукöд мог.

6. Урчитöм уджын ассьыс уджмогъяссö збыльмöдöм могысь Загс веськöдланiнлöн эм право:

1) аслас уджмогъяс кузя урчитöм пöрадок серти гижасьны гражданалысь оланног государствосянь пасйöм кузя иностраннöй государстволöн дипломатическöй петкöдланiнъяскöд, консульскöй учреждениеяскöд, суйöр сайын меститчöм Россия Федерацияса консульскöй учреждениеяскöд, Россия Федерацияса иностраннöй делöяс министерствокöд, Россия Федерацияса загс органъяскöд, Россия Федерацияын меставывса асвеськöдлан органъяскöд, государственнöй власьт федеральнöй органъяскöд да Коми Республикаса государственнöй власьт органъяскöд, а сiдзжö организацияяскöд;

2) лöсьöдны урчитöм пöрадок серти отличие пасъяс да ведомственнöй наградаяс да сетны найöс гражданалы ыджыд вермöмъясысь гражданалысь оланног государствосянь пасйöмын.
III. Уджалан пöрадок, организационнöй тэчас

7. Загс веськöдланiнöн веськöдлö начальник, кодöс индö гражданалысь оланног государствосянь пасъян юкöнын государственнöй политика да нормативно-правовöй ладмöдöм кузя могъяс олöмö пöртысь федеральнöй органъяскöд сöгласуйтöмöн да мездö чинысь Коми Республикаса Юралысь.

Начальник ачыс кывкутö Загс веськöдланiнлы индöм уджмогъяс олöмö пöртöм вöсна да урчитöм уджын гражданалысь оланног государствосянь пасъян юкöнын государственнöй политика збыльмöдöм вöсна.

Загс веськöдланiнса начальниклöн эм вежысь, кодöс индöны чинö да мездöны чинысь Россия Федерацияса законодательствоöн да Коми Республикаса законодательствоöн урчитöм пöрадок серти.

Загс веськöдланiнса начальникöс вежысь уджалö эсканпастöг Загс веськöдланiнлöн нимсянь начальникöн урчитöм правояс да могъяс серти.

Кутшöмкö кад Загс веськöдланiнса начальник кор абу, сэки сылысь могъяссö пöртö олöмö Загс веськöдланiнса начальникöс вежысь.

Кор эм Загс веськöдланiнса начальниклöн прöст чин, Загс веськöдланiнса начальниклысь могъяссö олöмö пöртöм йылысь решение примитö Коми Республикаса Юралысь.

8. Загс веськöдланiнысь медыджыд штат лыдсö урчитö Коми Республикаса Правительство.

Загс веськöдланiнлöн тэчаса юкöдъясöн лоöны гражданалысь оланног государствосянь пасъян, а сiдзжö сьöмöн могмöдан; государственнöй гражданскöй службаса; правовöй, юöртан, аналитическöй; архивнöй фонд видзöдан да вöдитчан  юкöнъяс.

Загс веськöдланiнлöн тэчасö пырö шöр аппарат да мутасса органъяс (гражданалысь оланног государствосянь пасъян мутасса юкöнъяс) (загс юкöнъяс).

Загс юкöнъяс гражданалысь оланног государственнöя пасйöны Коми Республикаын муниципальнöй юкöнъяслöн муниципальнöй районъясса да кар кытшъясса мутасъясын.

9. Загс веськöдланiнса начальник:

öтнас веськöдлö Загс веськöдланiнлöн уджöн;

вынсьöдö Веськöдланiнлысь штатнöй расписание да Веськöдланiн уджалöм вылö рöскод смета медыджыд штат лыд, удждон мынтан фонд да бюджетнöй ассигнованиеяс мында, мыйта артыштöма Коми Республикаса республиканскöй бюджетын лöсялана во вылö;

индö чинö да мездö чинысь Загс веськöдланiнса уджалысьясöс, кырымалö накöд служебнöй контрактъяс да уджалан сёрнитчöмъяс;

координируйтö да видзöдö Загс веськöдланiнса юкöнъяслöн удж бöрся;

юклö Загс веськöдланiнса уджалысьяс костын могъяс;

вынсьöдö Загс веськöдланiнлöн тэчаса юкöдувъяс йылысь положениеяс, а сiдзжö Загс веськöдланiнын уджалысьяслысь чина регламентъяс да чина инструкцияяс;

нуöдö конкурсъяс Загс веськöдланiнын да загс юкöнъясын Коми Республикалöн государственнöй гражданскöй службаса прöст чин вылö;

аттестуйтö да примитö квалификация серти экзаменъяс Загс веськöдланiнса государственнöй гражданскöй служащöйяслысь;

решайтö колана ногöн Загс веськöдланiнын уджалысьясöс ошкан мераяс да дисциплинарнöя мыждан мераяс;

котыртö да нуöдö Загс веськöдланiнса уджалысьясöс дасьтан, выльысь велöдан да квалификация кыпöдан мероприятиеяс;

видзö, уджöдö Загс веськöдланiнлöн оперативнöй веськöдлан зданиеяс;

петкöдлö эсканпастöг Загс веськöдланiнöс государственнöй власьт  органъяскöд, меставывса асвеськöдлан органъяскöд да организацияяскöд йитöдъясын, ёрдын, сетö эсканпасъяс, вöчö сделкаяс, сы лыдын кырымалö сёрнитчöмъяс да законодательствоöн артыштöм мукöд юридическöй действие;

восьтö да бырöдö банк учреждениеясын, урчитöм пöрадок серти вöдитчö Загс веськöдланiнлöн сьöм средствоясöн да эмбурöн, вöдитчö кредитъясöн Коми Республикаса республиканскöй бюджетын вынсьöдöм смета да бюджетнöй ассигнованиеяс мында;

видзöдö финансöвöй дисциплина бöрся, средствояс видзöдöм бöрся да материальнöй донаторъяс бöрся;

колана ногöн сетö Загс веськöдланiнын уджын бур петкöдчысь уджалысьясöс Россия Федерацияса государственнöй наградаяс да Коми Республикаса государственнöй наградаяс вылö;

аслас компетенцияын Россия Федерацияса законодательство да Коми Республикаса законодательство вылö подуласьöмöн да збыльмöдöм могысь йöзöдö правовöй актъяс (тшöктöдъяс, инструкцияяс);

 олöмö пöртö мукöд мог законодательство серти.

10. Загс веськöдланiн видзöм вылö рöскод финансируйтсьö федеральнöй бюджетысь субвенцияяс тшöт весьтö, мый сетöма гражданалысь оланног государствосянь пасйöмын уджмогъяс олöмö пöртöм вылö да Коми Республикаса республиканскöй бюджетлöн сьöм тшöт весьтö.

11. Загс веськöдланiн лоö юридическöй кывкутысьöн, сылöн эм печать Россия Федерацияса государственнöй канпас серпасалöмöн, Коми Республикаса государственнöй канпас серпасалöмöн да аслас нимöн коми да роч кывъяс вылын, урчитöм образеца мукöд печать, штамп да бланок, Россия Федерацияса законодательство серти восьтöм тшöтъяс.

вудж. Коснырева Е.Г., 11389 пас  
